
SUN’IY INTELLEKTGA 
QARAMLIK: 

RAQAMLI ADDIKSIYA 
EVOLYUTSIYASINING YANGI 

BOSQICHI
Mo‘minxo‘jayeva Zuhra Alimjon qizi

O‘zbekiston davlat jahon tillari universiteti
“Pedagogika va psixologiya” kafedrasi o‘qituvchisi

Annotatsiya: Maqolada sun’iy intellektga qaramlik zamonaviy raqamli addiksiyalarning yangi va murakkab shakli sifatida 
tahlil qilinadi. Unda SI qaramligining mazmuni, diagnostik indikatorlari hamda kognitiv, emotsional, xulq-atvoriy va algo­
ritmik-kommunikativ komponentlardan iborat strukturaviy modeli yoritiladi. Tadqiqotda sun’iy intellekt vositalariga haddan 
tashqari tayanish mustaqil fikrlash, tanqidiy tahlil, emotsional regulyatsiya va real ijtimoiy muloqot jarayonlariga salbiy 
ta’sir ko‘rsatishi mumkinligi asoslanadi. Shuningdek, SI qaramligining klassik internet, smartfon va o‘yin qaramligidan 
farqli jihatlari ochib beriladi.

Kalit so‘zlar: sun’iy intellektga qaramlik, raqamli addiksiya, kognitiv tayanish, kognitiv offloading, emotsional bog‘lanish, 
kompulsiv foydalanish, algoritmik moslashuv, diagnostik indikatorlar, strukturaviy model, tanqidiy fikrlash.
Abstract: The article analyzes artificial intelligence addiction as a new and complex form of modern digital addiction. It 
describes the nature of AI addiction, its diagnostic indicators, and a structural model consisting of cognitive, emotional, 
behavioral, and algorithmic-communicative components. The study argues that excessive reliance on artificial intelli­
gence tools may negatively affect independent thinking, critical analysis, emotional regulation, and real social communi­
cation processes. It also reveals the distinctive features of AI addiction compared to traditional Internet, smartphone, and 
gaming addictions.

Key words: artificial intelligence addiction, digital addiction, cognitive reliance, cognitive offloading, emotional attach­
ment, compulsive use, algorithmic adaptation, diagnostic indicators, structural model, critical thinking.
Аннотация: В статье зависимость от искусственного интеллекта рассматривается как новая и сложная форма 
современной цифровой аддикции. Раскрываются содержание зависимости от ИИ, её диагностические инди­
каторы, а также структурная модель, включающая когнитивный, эмоциональный, поведенческий и алгоритми­
ко-коммуникативный компоненты. В исследовании обосновывается, что чрезмерная зависимость от инструментов 
искусственного интеллекта может негативно влиять на самостоятельное мышление, критический анализ, эмоци­
ональную регуляцию и процессы реального социального взаимодействия. Также раскрываются отличительные 
особенности зависимости от ИИ по сравнению с классическими формами интернет-, смартфонной и игровой 
зависимости.

Ключевые слова: зависимость от искусственного интеллекта, цифровая аддикция, когнитивная зависимость, 
когнитивная разгрузка (cognitive offloading), эмоциональная привязанность, компульсивное использование, алго­
ритмическая адаптация, диагностические индикаторы, структурная модель, критическое мышление.

KIRISH
XXI asrda sun’iy intellekt texnologiyalarining jadal rivojlanishi inson hayotining deyarli barcha sohalariga 

chuqur kirib bormoqda. Dastlab texnik yordamchi, axborot qidirish vositasi yoki avtomatlashtirilgan hisoblash 
tizimi sifatida qaralgan sun’iy intellekt bugungi kunda insonning fikrlash, qaror qabul qilish, muloqot qilish, o‘zini 
ifodalash va emotsional holatini boshqarish jarayonlariga ham bevosita ta’sir ko‘rsatuvchi murakkab raqamli 
muhitga aylandi [6].

Ayniqsa, generativ sun’iy intellekt tizimlari foydalanuvchi bilan real vaqt rejimida dialogga kirishishi, berilgan 
savollarga moslashgan javoblar yaratishi, matn tuzishi, maslahat berishi, tahlil qilishi va ayrim holatlarda psi­
xologik qo‘llab-quvvatlovchi suhbatdosh sifatida idrok etilishi bilan avvalgi raqamli texnologiyalardan sezilarli 
darajada farq qiladi [3]. Shu sababli sun’iy intellektdan foydalanish endilikda faqat texnologik taraqqiyot yoki 
raqamli savodxonlik masalasi emas, balki shaxsning kognitiv mustaqilligi, psixologik barqarorligi, emotsional 
ehtiyojlari va ijtimoiy moslashuvi bilan bog‘liq dolzarb ilmiy muammo sifatida ko‘rib chiqilmoqda [7].

O‘zbekiston sharoitida ham sun’iy intellekt texnologiyalarini ta’lim, fan, iqtisodiyot, davlat boshqaruvi, xizmat 
ko‘rsatish va ijtimoiy sohalarga keng joriy etish bo‘yicha muhim tashabbuslar ilgari surilmoqda [2]. Bu jarayon 
zamonaviy jamiyatning raqamli transformatsiyasi bilan uzviy bog‘liq. O‘zbekiston Respublikasi Prezidenti 
Shavkat Mirziyoyev ta’kidlaganidek: “Zamon shiddat bilan o‘zgarayapti. Jahonda har bir sohaga sun’iy intellekt, 
raqamli texnologiyalar kirib kelayapti”1 [1]. Mazkur fikr sun’iy intellektning jamiyat taraqqiyotidagi o‘rni tobora 
ortib borayotganini ko‘rsatadi. Biroq texnologik imkoniyatlar kengaygani sari, ularning inson psixikasi va shaxs 
rivojlanishiga ta’sirini ham chuqur tahlil qilish zarurati kuchayadi. Chunki har qanday raqamli vosita, ayniqsa, 
foydalanuvchiga moslashuvchi va u bilan doimiy muloqotga kirishuvchi tizimlar insonning tafakkur uslubi, qaror 
qabul qilish strategiyasi, emotsional regulyatsiyasi va ijtimoiy xulqiga sezilarli ta’sir ko‘rsatishi mumkin.

Sun’iy intellekt vositalaridan foydalanishning ijobiy jihatlari ko‘p. Ular ta’lim jarayonida individual yonda­
shuvni kuchaytiradi, murakkab mavzularni tushuntirishga yordam beradi, ilmiy izlanishlar uchun tezkor axborot 
beradi, til o‘rganish, matn tahrirlash, rejalashtirish va ijodiy g‘oya ishlab chiqishda samarali ko‘makchi vazifasini 
bajaradi. Ammo masalaning ikkinchi tomoni ham mavjud: foydalanuvchi SI imkoniyatlariga haddan tashqari 
tayanib qolsa, mustaqil savol qo‘yish, muammoni aniqlash, dalillarni solishtirish, tanqidiy tahlil qilish, qaror qabul 
qilish va refleksiya kabi kognitiv faoliyatlar asta-sekin zaiflashishi mumkin [6]. Ayniqsa, talabalar va yoshlar 
orasida SI vositalaridan nazoratsiz foydalanish akademik mustaqillik, ijodiy fikrlash, o‘z-o‘zini nazorat qilish 
va intellektual javobgarlik masalalarini murakkablashtiradi. Shu jihatdan sun’iy intellektga qaramlik fenome­
nini ilmiy asosda o‘rganish, uning diagnostik mezonlarini aniqlashtirish va strukturaviy modelini ishlab chiqish 
zamonaviy psixologiya, neyroxulq-atvor tadqiqotlari hamda raqamli pedagogikaning muhim vazifalaridan biri 
hisoblanadi.

MAVZUGA OID ADABIYOTLAR SHARHI
Sun’iy intellektga qaramlikni umumiy tarzda foydalanuvchining SI vositalaridan foydalanishni nazorat qila 

olmasligi, intellektual faoliyatni tobora ko‘proq SIga topshirishi, emotsional yengillik yoki psixologik qo‘llab-quv­
vatlash uchun SI bilan muloqotga ehtiyoj sezishi hamda algoritmik moslashuvchan tizim bilan doimiy interaktiv 
aloqaga psixologik jihatdan bog‘lanib qolishi sifatida ta’riflash mumkin [3]. Bu holatda SI oddiy texnik vosita 
bo‘lib qolmaydi; u foydalanuvchi uchun fikrni tartibga soluvchi, qaror tanlashga yordam beruvchi, kayfiyatni 
yumshatuvchi va ayrim vaziyatlarda “doimiy mavjud suhbatdosh” sifatida idrok etiladigan psixologik obyektga 
aylanadi. Demak, SI qaramligi faqat ekran oldida ko‘p vaqt o‘tkazish yoki texnologiyadan tez-tez foydalanish 
bilan izohlanmaydi. Uning mohiyatida shaxsning kognitiv, emotsional va xulq-atvoriy tizimlarining algoritmik 
raqamli muhit bilan uzviy bog‘lanib borishi yotadi [18].

Mazkur fenomen klassik internet, smartfon, ijtimoiy tarmoq yoki o‘yin qaramligiga o‘xshash ayrim belgilarni 
namoyon qilsa-da, ularning oddiy takrori emas. An’anaviy raqamli addiksiyalarda foydalanuvchi asosan tayyor 
kontentni iste’mol qiladi: video ko‘radi, post o‘qiydi, o‘yin o‘ynaydi yoki xabarlar oqimini kuzatadi. Sun’iy intellekt 
bilan muloqotda esa foydalanuvchi passiv iste’molchi emas, balki dialogning faol ishtirokchisiga aylanadi. U 
savol beradi, javob oladi, fikrini aniqlashtiradi, qaror variantlarini muhokama qiladi, matn yaratadi va jarayonni 
o‘z ehtiyojlariga mos ravishda yo‘naltiradi [14]. Shuning uchun SI qaramligida qaramlik obyekti faqat kontent 
emas, balki dialog, javob kutish, moslashgan munosabat va raqamli suhbatdosh bilan yuzaga keladigan psixo­
logik aloqadir.

SI qaramligini aniqlashda bir nechta muhim diagnostik mezonlarga tayanish mumkin. Hozirgi ilmiy 
manbalarda ushbu holat mustaqil klinik tashxis sifatida to‘liq rasmiylashtirilgani yo‘q [19]. Biroq raqamli addik­
siyalar, muammoli internet foydalanish, o‘yin qaramligi va chatbotlardan haddan tashqari foydalanish bo‘yicha 
olib borilgan tadqiqotlar SI qaramligining dastlabki indikatorlarini belgilash imkonini beradi [4]. Bu mezonlar 
klinik hukm chiqarishdan ko‘ra, fenomenning psixologik chegaralarini aniqlash, xavf guruhlarini ajratish va 
empirik tadqiqotlar uchun nazariy asos yaratish vazifasini bajaradi.

Birinchi asosiy mezon - nazoratning yo‘qolishidir. Bunda foydalanuvchi SI bilan muloqot qilish vaqtini, 
chastotasini yoki davomiyligini boshqarishda qiynaladi. Masalan, u qisqa savol berish niyatida platformaga 
kiradi, ammo suhbat uzoq davom etadi; foydalanishni kamaytirishga urinadi, lekin yana qayta murojaat qiladi. 
Bu holat raqamli addiksiyalardagi kompulsiv foydalanish belgilariga yaqin bo‘lib, foydalanuvchining texnologiya 
bilan munosabatida ixtiyoriy nazorat sustlashayotganini ko‘rsatadi [4].

Ikkinchi mezon - kognitiv tayanishning kuchayishi. Bunda shaxs mustaqil fikrlash, matn tuzish, qaror 
qabul qilish, rejalashtirish, muammoni tahlil qilish yoki g‘oya ishlab chiqish jarayonlarida SIga tobora ko‘proq 
murojaat qiladi [7]. Agar dastlab SI yordamchi vosita sifatida ishlatilgan bo‘lsa, vaqt o‘tishi bilan u fikrlash jara
yonining asosiy tayanchiga aylanishi mumkin.

1	 https://president.uz/oz/lists/view/7464

Uchinchi mezon - kognitiv offloadingning ortishidir. Kognitiv offloading murakkab aqliy vazifalarni tashqi 
vosita yoki tizimga topshirish jarayonini anglatadi [8]. Aslida bu mexanizm inson faoliyatida tabiiy va foydali 
bo‘lishi mumkin: odamlar eslatmalar yozadi, kalendardan foydalanadi, kalkulyator ishlatadi yoki qidiruv tizim­
lariga murojaat qiladi. Ammo SI sharoitida bu jarayon sifat jihatidan o‘zgaradi, chunki foydalanuvchi nafaqat 
xotira yukini, balki tahlil qilish, savol tuzish, xulosa chiqarish va baholash kabi yuqori darajadagi tafakkur 
operatsiyalarini ham tashqi raqamli tizimga topshira boshlaydi. Bunday holat uzoq muddatda mustaqil fikrlash, 
tanqidiy tekshirish va metakognitiv monitoringning susayishiga olib kelishi mumkin.

To‘rtinchi mezon - SIga emotsional regulyatsiya vositasi sifatida tayanishdir. Foydalanuvchi yolg‘izlik, 
xavotir, zerikish, tushkunlik yoki noaniqlik holatlarida insonlar bilan muloqot qilish o‘rniga SI bilan suhbatlashish 
orqali yengillik izlaydi [5]. Bu jarayonning xavfli tomoni shundaki, SI doim mavjud, tez javob beradi, tanqid 
qilmaydi va foydalanuvchining ehtiyojiga mos ohangda javob qaytaradi. Natijada foydalanuvchi real ijtimoiy 
munosabatlardagi murakkabliklar, ziddiyatlar va emotsional javobgarliklardan qochib, nisbatan qulay va bosh­
qariladigan raqamli muloqotga o‘rganib qolishi mumkin.

Beshinchi mezon - ijtimoiy muloqotning texnologik vosita bilan almashishi bo‘lib, bunda real odamlar 
bilan suhbat, maslahatlashuv yoki hamkorlik o‘rnini SI bilan dialog egallay boshlaydi [14]. Bu holat ijtimoiy 
izolyatsiyani kuchaytirishi, insonlararo munosabatlarda tashabbuskorlik va emotsional chidamlilikni pasaytirishi 
mumkin.

Oltinchi mezon - funksional buzilishlarning yuzaga kelishidir. Agar SI’dan foydalanish o‘qish, ish, 
uyqu, vaqt boshqaruvi, diqqatni jamlash yoki kundalik majburiyatlarni bajarishga salbiy ta’sir qila boshlasa, 
bu qaramlik xavfining muhim belgisi sifatida baholanadi [16]. Masalan, talaba topshiriqni bajarish jarayonida 
mustaqil o‘qish, manba tahlil qilish yoki o‘z fikrini shakllantirish o‘rniga to‘liq SI javoblariga tayanadi; natijada 
o‘quv faoliyati tashqi ko‘makka bog‘lanib qoladi.

Yettinchi mezon - tolerantlik va chekinish belgilaridir. Foydalanuvchi avvalgidek qoniqish olish uchun SI 
bilan ko‘proq vaqt o‘tkazishga intiladi, SI’dan uzoqlashganda esa bezovtalik, asabiylik, bo‘shliq yoki noqulaylik 
hissini boshdan kechiradi [21]. Bu belgilar SI qaramligi klassik addiksiya modellaridagi ayrim mexanizmlar bilan 
kesishishini ko‘rsatadi.

TADQIQOT METODOLOGIYASI
Sun’iy intellektga qaramlikning ichki tuzilmasini tushunish uchun uni to‘rtta asosiy komponent birligida 

tahlil qilish maqsadga muvofiq: kognitiv, emotsional, xulq-atvor va algoritmik-kommunikativ komponentlar [18]. 
Ushbu komponentlar alohida-alohida emas, balki bir-birini kuchaytiruvchi tizim sifatida ishlaydi. Aynan shu 
tizimlilik SI qaramligini oddiy texnologik odatdan ajratib turadi.

Sun’iy intellektga qaramlikning strukturaviy modelini shartli ravishda to‘rt pog‘onali psixologik tizim sifatida 
ifodalash mumkin.

Birinchi pog‘onada algoritmik-kommunikativ ta’sir joylashadi: SI foydalanuvchining savollari, ohangi, qizi
qishlari va ehtiyojlariga moslashgan javoblar yaratadi.

Ikkinchi pog‘onada emotsional javob yuzaga keladi: foydalanuvchi SI bilan muloqotdan yengillik, qoniqish, 
tushunilganlik yoki qo‘llab-quvvatlanish hissini oladi.

Uchinchi pog‘onada kognitiv tayanish shakllanadi: shaxs muammo qo‘yish, savol tuzish, fikr yaratish, qaror 
qabul qilish va refleksiya jarayonlarida SIga tobora ko‘proq suyana boshlaydi.

To‘rtinchi pog‘onada xulq-atvoriy mustahkamlanish yuz beradi: SIga qayta-qayta murojaat qilish odatga 
aylanadi, foydalanish chastotasi ortadi va nazorat susayadi. Ushbu pog‘onalar o‘zaro yopiq sikl hosil qilib, 
algoritmik moslashuv → emotsional yengillik → kognitiv tayanish → kompulsiv foydalanish → qaramlikning 
chuqurlashishi shaklida rivojlanadi [18].

TAHLIL VA NATIJALAR
Kognitiv komponent foydalanuvchining fikrlash jarayoni SI mavjudligiga bog‘lanib borishi bilan tavsifla­

nadi. Bunda shaxs murakkab intellektual vazifalarni bajarishda avval o‘z bilim va tajribasiga emas, balki SI 
javoblariga suyanishga moyil bo‘ladi [6]. Masalan, u muammoni o‘zi aniqlashdan oldin SIga “bu masalada 
asosiy muammo nima?” deb murojaat qiladi; savolni mustaqil shakllantirish o‘rniga SI’dan savol variantlarini 
so‘raydi; g‘oya ishlab chiqishda o‘z ijodiy izlanishidan ko‘ra tayyor konseptlarni tanlash bilan cheklanadi. Bunday 
holatda SI yordamchi vositadan tafakkur jarayonining tashkilotchisiga aylanadi. Natijada aqliy mehnatni tejash 
odati kuchayadi, mustaqil izlanish motivatsiyasi pasayadi va tanqidiy baholash jarayoni zaiflashadi [8].

Emotsional komponent SIning psixologik tayanch sifatida qabul qilinishi bilan bog‘liq. Foydalanuvchi 
SI bilan suhbatda o‘zini tinglangan, tushunilgan va hukm qilinmayotgandek his qilishi mumkin [5]. Bunday 
subyektiv tajriba, ayniqsa, yolg‘izlik, emotsional charchoq, xavotir yoki ijtimoiy noqulaylik holatlarida kuchayadi. 
SI foydalanuvchining ohangiga moslashgan, muloyim va qo‘llab-quvvatlovchi javoblar bergani sari u oddiy 
dastur emas, balki “emotsional xavfsiz zona” sifatida qabul qilinadi. Bu esa shaxsning emotsional ehtiyojla­
rini real ijtimoiy munosabatlar orqali emas, balki texnologik vosita orqali qondirish odatini shakllantiradi. Vaqt 
o‘tishi bilan bunday odat real muloqotdagi noaniqlik, tanqid yoki ziddiyatlarga nisbatan chidamlilikni kamaytirishi 
mumkin.

Xulq-atvor komponenti SI bilan muloqotning takroriy va kompulsiv tus olishida namoyon bo‘ladi. Foyda­
lanuvchi SI’dan foydalanishni oldindan rejalashtirmagan bo‘lsa ham, zerikish, charchoq, noaniqlik yoki qaror 
qabul qilishdagi ikkilanish paytida unga avtomatik tarzda murojaat qiladi [4]. Bu jarayon asta-sekin odatiy xulq 
sxemasiga aylanadi: savol tug‘iladi - SIga murojaat qilinadi - tezkor javob olinadi - vaqtincha yengillik paydo 
bo‘ladi - keyingi vaziyatda yana SIga qaytiladi. Bunday sikl takrorlangani sari foydalanuvchining ichki muammoni 
hal qilish resurslari kamroq ishga tushadi, tashqi raqamli yordam esa birlamchi strategiyaga aylanadi. Natijada 
vaqtni boshqarish qiyinlashadi, mustaqil faoliyat izdan chiqadi va SI bilan muloqot kundalik xatti-harakatning 
muhim qismiga aylanadi [16].

Algoritmik-kommunikativ komponent SI qaramligining eng o‘ziga xos qatlamidir. Klassik raqamli platfor­
malar foydalanuvchiga kontent tavsiya qilishi mumkin, lekin SI tizimlari foydalanuvchining savol berish uslubi, 
mavzulari, xatolari, emotsional ohangi va ehtiyojlariga mos javoblar yaratadi [14]. Bu moslashuv foydalanuv
chida “meni tushunyapti”, “menga mos javob beryapti”, “men bilan individual ishlayapti” degan idrokni kuchay­
tiradi. Natijada SI bilan muloqot shaxsiylashtirilgan psixologik tajribaga aylanadi. Bu jarayonda foydalanuv­
chi SIga insoniy xususiyatlarni yuklashi, uni suhbatdosh, maslahatgo‘y yoki hamroh sifatida qabul qilishi 
mumkin [15]. Shuning uchun SI qaramligida qaramlikni faqat foydalanuvchi xulqi orqali emas, balki algoritmik 
tizimning muloqotni qanday tashkil etishi orqali ham tushuntirish zarur.

1-rasm: Sun’iy intellektga qaramlikning strukturaviy modeli

Ushbu to‘rt komponent o‘zaro bog‘liq spiral hosil qiladi. Avval algoritmik moslashuv muloqotni foydalanu­
vchi uchun jozibador qiladi. Keyin muloqot emotsional yengillik beradi. Emotsional yengillik SIga qayta murojaat 
qilish ehtimolini oshiradi. Takroriy murojaat esa kognitiv tayanish va kompulsiv xulqni mustahkamlaydi [18]. Shu 
tariqa SI qaramligi birdaniga emas, balki asta-sekin, foydalanuvchi ehtiyojlari va algoritmik javoblar o‘rtasidagi 
takroriy o‘zaro ta’sir natijasida shakllanadi (1-rasmga qarang).

Sun’iy intellektga qaramlikni boshqa raqamli addiksiyalardan farqlashda uchta asosiy jihat alohida ahami­
yatga ega: interaktivlik, personalizatsiya va fikrlash jarayoniga bevosita aralashuv. Birinchidan, SI bilan mulo­
qotda interaktivlik darajasi nihoyatda yuqori bo‘ladi. An’anaviy raqamli addiksiyalarda foydalanuvchi ko‘proq 
tayyor kontentni qabul qiladi [23]. SI bilan munosabatda esa foydalanuvchi suhbatni o‘zi boshlaydi, savolni o‘zi 
beradi, javobni aniqlashtiradi, qo‘shimcha izoh so‘raydi va dialog yo‘nalishini o‘zgartiradi [25]. Demak, bu yerda 



AKTABGACHA VA
AKTAB TA’LIMI

AKTABGACHA VA
AKTAB TA’LIMI

277

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

2026-yil, iyun, 6(5)-son

stimulning o‘zi tayyor kontent emas, balki dialogik jarayon, javob kutish va javobga javoban yana yangi savol 
berish imkoniyatidir. Bu jarayon foydalanuvchini suhbat ichida ushlab turuvchi mustahkamlovchi aylanmaga 
aylanishi mumkin.

Ikkinchidan, SI qaramligida personalizatsiya kuchli psixologik omil sifatida ishlaydi. Raqamli platformalar 
foydalanuvchining qiziqishlariga qarab kontent tavsiya qilishi mumkin, ammo SI real vaqt rejimida foydalanuv­
chining fikr uslubi, savol berish tarzi, emotsional ohangi va kommunikativ ehtiyojlariga moslashgan javoblar 
yaratadi [14]. Bu holat foydalanuvchida ijtimoiy mavjudlik illyuziyasini kuchaytiradi. Ya’ni u SI javoblarini oddiy 
avtomatik natija emas, balki o‘ziga qaratilgan, mazmunli va shaxsiy muloqot sifatida qabul qiladi [15]. Shuning 
uchun SI foydalanuvchi ongida texnik vosita maqomidan chiqib, psixologik suhbatdosh obraziga yaqinlashadi.

Uchinchidan, SI qaramligining eng xavfli jihatlaridan biri uning fikrlash jarayoniga bevosita aralashuvidir. 
Internet yoki ijtimoiy tarmoq qaramligi ko‘proq diqqatning chalg‘ishi, vaqtni yo‘qotish yoki ijtimoiy faoliyatning 
kamayishi bilan izohlansa, SI qaramligi tafakkurning ichki bosqichlariga kirib boradi [7]. U muammoni qo‘yish, 
savol yaratish, g‘oya ishlab chiqish, dalillarni tartibga solish, qaror variantlarini baholash va refleksiya qilish 
kabi jarayonlarda faol ishtirok etadi [6]. Bu holat foydalanuvchining intellektual mustaqilligiga ikki tomonlama 
ta’sir qiladi: bir tomondan, SI o‘rganish va fikrlashni tezlashtirishi mumkin; ikkinchi tomondan, undan nazoratsiz 
foydalanish shaxsning o‘z aqliy strategiyalarini kamroq ishga solishiga olib keladi.

Fikrlash jarayoniga aralashuv ayniqsa ta’lim muhitida jiddiy masala hisoblanadi. Talaba muammoni o‘zi 
aniqlash o‘rniga SIga topshirsa, ilmiy tafakkurning boshlang‘ich bosqichi zaiflashadi. Savollarni SI shakllantirib 
bersa, metakognitiv monitoring - ya’ni “men nimani bilmayman?”, “qanday savol berishim kerak?”, “qaysi dalil 
yetarli emas?” kabi ichki nazorat jarayonlari sustlashadi. G‘oyalarni SI taklif qilsa, talaba ijodiy izlanishdan ko‘ra 
tayyor variantlarni tanlashga odatlanadi. Qaror qabul qilishda SI javoblari tez va izchil ko‘ringani uchun foyda­
lanuvchi ularni mustaqil tekshirmasdan qabul qilishi mumkin [11]. Bu esa avtomatlashtirilgan tizimlarga ortiqcha 
ishonish, ya’ni automation bias xavfini kuchaytiradi [12].

SI qaramligining yana bir murakkab tomoni shundaki, unda kognitiv va emotsional bog‘lanish birgalikda 
shakllanadi. Klassik raqamli addiksiyalarda foydalanuvchi ko‘pincha kontent, o‘yin mukofoti yoki ijtimoiy tasdiqqa 
bog‘lanadi [21]. SI qaramligida esa foydalanuvchi bir vaqtning o‘zida dialogdan, emotsional yengillikdan, intel­
lektual yordamdan va shaxsga moslashgan javoblardan qoniqish oladi [5]. Bunday ko‘p qatlamli mukofot tizimi 
qaramlik spiralini kuchaytiradi. Chunki SI foydalanuvchining ham bilish ehtiyojiga, ham emotsional ehtiyojiga, 
ham ijtimoiy muloqotga bo‘lgan ehtiyojiga bir vaqtning o‘zida javob qaytaradi.

Shu nuqtayi nazardan, sun’iy intellektga qaramlikni faqat salbiy holat sifatida soddalashtirib talqin qilish 
ham to‘g‘ri emas. Muammo SI mavjudligida emas, balki undan foydalanish usuli, chastotasi, maqsadi va psi­
xologik funksiyasidadir. Agar foydalanuvchi SI’dan tanqidiy fikrlashni kuchaytirish, bilimni tekshirish, muqobil 
g‘oyalarni solishtirish yoki ijodiy izlanishni kengaytirish uchun foydalansa, SI ta’limiy va intellektual rivojlanish 
vositasiga aylanishi mumkin. Aksincha, agar SI mustaqil fikrlash o‘rnini egallasa, emotsional muammolardan 
qochish vositasiga aylansa va real ijtimoiy muloqotni siqib chiqarsa, u psixologik qaramlik xavfini kuchaytiradi.

XULOSA VA TAKLIFLAR
Sun’iy intellektga qaramlikning oldini olish uchun foydalanuvchida raqamli gigiyena, tanqidiy tafakkur, meta­

kognitiv nazorat va emotsional o‘zini boshqarish ko‘nikmalarini rivojlantirish zarur. Ta’lim jarayonida SI vosita­
larini to‘liq taqiqlash emas, balki ulardan ongli, maqsadli va nazoratli foydalanish madaniyatini shakllantirish 
muhim. Talabalar SI javoblarini yakuniy haqiqat sifatida emas, balki tekshirilishi, solishtirilishi va qayta ishlanishi 
kerak bo‘lgan yordamchi material sifatida qabul qilishga o‘rgatilishi lozim. Bu yondashuv bir tomondan sun’iy 
intellekt imkoniyatlaridan samarali foydalanishga, ikkinchi tomondan esa kognitiv mustaqillikni saqlab qolishga 
xizmat qiladi.

Yakuniy jihatdan, sun’iy intellektga qaramlik inson va texnologiya o‘rtasidagi oddiy foydalanish munosa­
batidan tashqariga chiqadigan, kognitiv, emotsional, xulq-atvor va algoritmik-kommunikativ komponentlar 
birligida shakllanadigan murakkab psixologik fenomen hisoblanadi [18]. Uning asosiy xavfi shundaki, SI 
nafaqat vaqtni band qiladi, balki fikrlash, savol qo‘yish, qaror qabul qilish, emotsional regulyatsiya va refleksiya 
jarayonlariga ham bevosita ta’sir ko‘rsatadi [6]. Shu sababli SI qaramligini ilmiy jihatdan o‘rganish, diagnostik 
indikatorlarini aniqlashtirish, empirik o‘lchov vositalarini ishlab chiqish va profilaktik mexanizmlarini yaratish 
raqamli jamiyat sharoitida shaxsning kognitiv mustaqilligi hamda psixologik barqarorligini ta’minlashning muhim 
yo‘nalishlaridan biri hisoblanadi.

